REZIME RADA

U zdravstvenoj djelatnosti na primarnom nivou zdravstvene zaštite, poslove zdravstvene zaštite obavljaju specijalisti različitih profila, ljekari opšte prakse, medicinske sestre – tehničari,  diplomirani inženjeri zdravstva, magistri farmacije, psiholozi, socijalni radnici, logopedi, surdoaudiolozi, edukatori-rehabilitatori, kao i drugi stručnjaci za pojedina specifična pitanja iz zdravstvene zaštite. Govorno-jezički terapeuti ili logopedi su profesionalno odgovorni za prevenciju, otkrivanje, dijagnosticiranje, tretman i naučna istraživanja na području poremećaja ljudske komunikacije. Od svih vrsta govorno-jezičkih poremećaja sa kojima se logopedi zaposleni u zdravstvenim ustanovama susreću u svom praktičnom radu, najučestaliji su pacijenti sa artikulacijskim poremećajima, mucanjem i kombinovanim govornim poremećajima.

U ovom istraživanju je definisano osam ciljeva koji su bili usmjereni na ispitivanje strukture pregledanih i rehabilitiranih ispitanika sa artikulacijskim poremećajima, mucanjem i kombinovanim govornim poremećajima (artikulacijski poremećaji i mucanje) koji su dolazili na logopedski tretman u ustanovu primarne zdravstvene zaštite. 

U uzorak su uklučeni svi ispitanici koji su se u periodu od pet godina (od okrobra 2005. do oktobra 2010. godine) javili u Kabinet za patologiju glasa, govora i jezika u JZU Dom zdravlja Živinice. Uzorak ispitanika je podijeljen na tri subuzorka: ispitanici sa artikulacijskim poremećajima, mucanjem, kombinovanim govornim poremećajima (artikulacijski poremećaji i mucanje). U odnosu na školsku dob formirana su tri subuzorka:  djeca predškolske dobi, mlađe osnovnoškolske dobi (od prvog do četvrtog razreda) i djeca starije školske dobi. Za ispitivanje artikulacije korišten je  Test artikulacije (Salihović i Junuzović-Žunić, 2009). Za ispitivanje jakosti mucanja korišten je  Instrument jakosti mucanja za djecu i odrasle  (Riley, 1994). 

Rezultati istraživanja su pokazali da  je najveći broj ispitanika koji su dolazili na logopedsku rehabilitaciju bio sa artikulacijskim poremećajima 36,24%, 13,49% ispitanika je bilo sa mucanjem, dok je sa kombinovanim govornim poremećajima na rehabilitaciju dolazilo 6,74% ispitanika. Rezultati koji se odnose na učestalost i vrstu govornih poremećaja u odnosu na dob i spol su pokazali da su u sve tri skupine (subuzorka) ispitanika, ispitanici muškog spola bili učestaliji u odnosu na ženske ispitanike. U skupini ispitanika sa artikulacijskim poremećajima  muških je bilo 61,24%, u skupini ispitanika koji mucaju 77,08%, dok je u skupini ispitanika sa kombinovanim govornim poremećajima muških ispitanika bilo 62,5%. Na rehabilitaciji su više bili zastupljeni ispitanici mlađe hronološke dobi.  U skupini ispitanika sa artikulacijskim poremećajima  mlađi ispitanici su bili zastupljeni u 56,59%, a u skupini ispitanika koji mucaju u 52,08% slučajeva. Stariji ispitanici su bili učestaliji u subuzorku ispitanika sa kombinovanim govornim poremećajima (58,33%). Rezultati su pokazali da su od oblika artikulacijskih poremećaja najzastupljenije kombinacije distorzija-supstitucija (63,57%), dok je sigmatizam najučestalija vrsta govornih poremećaja (60,05%). Ispitanici muškog spola mlađi od pet godina u prosjeku su imali 26,08 logopedskih seansi, dok su stariji ispitanici muškog spola u prosjeku dolazili na 19,76 logopedskih seansi. Ispitanici ženskog spola mlađi od pet godina su u prosjeku dolazili na 19,91 logopedsku seansu, a ženski ispitanici starije hronološke dobi su dolazili u prosjeku na 18,96 seansi. Spearmano-vom korelacijom ranga kod djece je ustanovljena statistički značajna povezanost između varijabli broja djece u porodici i redoslijeda rođenja djeteta (p<0,0005). Djeca koja su bila na logopedskoj rehabilitaciji rođena su među posljednjom djecom. Whitney U test je pokazao da ne postoji statistička značajnost u stupnju jačine mucanja u odnosu na dob (p=0,809) i spol ispitanika (p=0,969). T-test je pokazao da postoji statistički značajna razlika u broju logopedskih seansi između mlađih (22, 64 logopedske seanse) i starijih ispitanika (33,91 logopedske seanse) (p<0,010). Pronađena je statistički značajna razlika u prosječnom broju logopedskih seansi između tri grupe ispitanika (sa artikulacijskim poremećajima, mucanjem i kombinovanim govornim poremećajima). Najveći broj logopedskih seansi je bio potreban za ispitanike sa kombinovanim govornim poremećajima (43,58). Direktna logistička regresija je pokazala da cijeli model sa svim prediktorima nije bio statistički značajan uz vjerovatnoću p=0,795.

Dobiveni podaci mogu poslužiti za planiranje zapošljavanja većeg broja logopeda i drugih stručnjaka sa područja edukacije i rehabilitacije u svim ustanovama zdravstvene zaštite, kao i razvijanju svijesti o potrebi za logopedima kako u zdravstvenim, tako i u školskim ustanovama. 

